Antur yr Actau


“Reiat!”
Actau pennod 19, adnod 23– 41
Demetrius a’i ffrindiau
Pobl oedd yn ennill bywoliaeth dda achos bod pobl yn dod i weld teml Artemis a’i haddoli.  Roedd pregethu Paul a’r newyddion da am Iesu yn cael effaith ar eu poced achos bod perygl i’r grefydd newydd yma wneud i bobl droi cefn ar addoli Artemis. Mae pobl yn gallu bod yn amyneddgar a goddefgar iawn – ond os ydyn nhw’n colli arian, gwyliwch eich hun! 
Y dorf

Roedd rhai o’r dorf yn Iddewon a rhai yn Roegiaid. Doedd dim syniad gan y rhan fwyaf beth oedd yn mynd ymlaen ond unwaith mae torf yn dechrau colli rheolaeth, does wybod beth all ddigwydd.  
Gaius ac Aristarchus

Dau o gydweithwyr Paul.  Druan ohonyn nhw, maen nhw’n cael eu llusgo i mewn i’r amffitheatr, a dw i’n siŵr bod nhw’n credu bod eu bywyd ar ben. Ceisiodd Alexander (Iddew o Effesus) dawelu’r sefyllfa achos doedd yr Iddewon ddim isio cael eu cyhuddo gan y Rhufeiniaid o greu trwbwl, ond rhoddodd y dorf stop arno fo a dechrau gweiddi a siantio – am ddwy awr!

Clerc y ddinas

Diolch byth bod hwn wedi cyrraedd. Mae’n tynnu sylw at y ffaith y bydd yr awdurdodau (y Rhufeiniaid) yn anfodlon iawn gydag unrhyw derfysg.  Os oes yna broblem, yna rhaid dilyn y trefniannau cywir, a mynd i’r llys, medda fo yn bwysig i gyd. Ond mae’n ddyn o ddylanwad, mae’n amlwg – mae’n gyrru pawb adre!

A lle mae Paul?

Mae’n cael ei gadw allan o’r helynt gan ei ffrindiau!  Mae’n siŵr ei fod o’n gandryll am hyn achos mae Luc yn nodi bod Paul isio mynd i mewn i wynebu’r dyrfa.  Alla i ei weld rŵan yn dadlau 

“Fi ydy’r arweinydd, dylwn i fod yno!” neu 

“Does gennoch chi ddim hawl i rwystro fi – galla i siarad gyda’r dorf a dangos iddyn nhw fod nhw’n gwneud camgymeriad!”

A’r wers i ni i gyd?

Mae angen bod yn ofalus mewn torf, yn enwedig un sydd wedi cynhyrfu neu wedi gwylltio.  Mae person yn gallu gwneud pethau na fyddai byth yn eu gwneud oni bai am ddylanwad ac awyrgylch y dorf.  

Dim ots os ydyn ni’n blant, yn bobl ifanc neu yn oedolion, mae yna bwysau i ni fod yn rhan o’r gang. Mae isio i ni fod run fath â phawb arall – yn yfed a meddwi, yn bwlio, yn dwyn, yn cymryd cyffuriau, yn gweiddi enwau hyll ar berson arall. Ond meddai Paul yn ei lythyr at y Rhufeiniaid pennod 12 adnod 2

O hyn ymlaen rhaid i chi stopio ymddwyn yr un fath â phobl sydd ddim yn credu. Gadewch i Dduw newid eich bywyd chi’n llwyr drwy chwyldroi eich ffordd o feddwl am bethau. Byddwch yn gwybod wedyn beth mae Duw eisiau, ac yn gweld fod hynny’n dda ac yn ei blesio fe, ac mai dyna’r peth iawn i’w wneud.
[image: image1.png]beibl.net



Catrin Roberts

[image: image1.png]